
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

শ্রেষ্ঠ কবিতা

৬৫




যখন তুমি ছুটির পরে কাগজ-নৌকা গ’ড়ে

নাম লিখে তায় নদীর স্রোতে ভাসিয়ে দিতে ধ’রে।

আমারা তখন জড় হতাম, পাড়ার ছেলেমেয়ে,

তোমার নজর পড়ত না কি? দেখতে না কি চেয়ে?

মনে কি নাই, আমবাগানে জ্যৈষ্ঠ মাসের ঝড়ে

আম কুড়াবার ধুম লাগাতাম সারা সকাল ধ’রে,

কোঁচড় তোমার ভ’রে দিতাম উৎসাহেরই সনে—

ছেলেবেলার সে-সব স্মৃতি নাই কি ভোমার মনে?



চিরকালের বন্ধু রবি, তোমায় ভালবাসি,

রথের দিনে বাজিয়েছিলাম তালপাতার এক বাঁশি,

সেই আনন্দে চিত্ত তোমার উঠলো নেচে দুলে,

কত দিনের কথা সেটা, যাই নি আজো ভুলে।



‘বিড়ালছানায় বই পড়াতে ‘চ-ছ-জ-ঝ-ঞ’,

দুষ্ট, বিড়াল উঠত ডেকে ‘মিঞ মিঞ মিঞ’,

আমরা তখন ডাক শুনে তার হতাম সবাই জড়,

তোমার কাছে আসতে মোদের ভয় হ’ত যে বড়।



তুমি মোদের ভালবাসো জানতাম তা মোরা;

তোমার বাড়ির চাকরগুলো বেজায় ছিল কড়া।

বেরিয়ে যখন আসতে তুমি প্রাচীন বটের তলে,

পুকুরধারে হাজির হতাম আমরা দলে দলে।



আবার যখন গলি দিয়ে পাঠশালাতে যেতে

ফেরিওলা চুড়ি নিয়ে হাঁকত দুপুরেতে,

তখন মোরা সঙ্গী হয়ে যেতাম তোমার সনে,

চাঁপা গাছে ডাকত ঘুঘু,—নাই কি তোমার মনে?

